
1.81 biljun ewro huwa l-valur tal-pakkett ekonomiku li fassal il-Gvern biex l-ekonomija ta’ Malta tegħleb l-isfida
tal-effetti negattivi tal-Coronavirus u terġa’ tissaħħaħ għall-ġid tal-familji u n-negozji ta’ pajjiżna. Fost oħrajn,
tingħata likwidità lin-negozji ta’ €1.6 biljun, €150 miljun f’garanziji bankarji bis-saħħa tal-Fond Nazzjonali
għall-Iżvilupp Soċjali u għotja ta’ €350 lin-negozji talli ħallsu l-leave tal-kwarantina lill-impjegati tagħhom.
Miżura oħra hija leave addizzjonali ta’ xahrejn imħallas bir-rata ta’ €800 fix-xahar għal 12,000 familja fejn
il-ġenituri jaħdmu t-tnejn f’impjieg fejn ma jistax isir teleworking u allura xi ħadd irid jieħu ħsieb it-tfal.

PAKKETT TA’ STIMULU EKONOMIKU

SE JITWAQQFU T-TITJIRIET
LEJN MALTA

Is-Supretendent tas-Saħħa Pubblika Charmaine Gauci ħabbret li l-Gvern, permezz tal-awtorità responsabbli
Transport Malta, se jissospendi t-titjiriet kollha lejn Malta. Din is-sospensjoni tidħol fis-seħħ fis-1.00 ta’ filgħodu
bejn il-Ġimgħa 20 u s-Sibt 21 ta’ Marzu. Id-deċiżjoni ssegwi restrizzjonijiet preċedenti fuq it-titjiriet minn u lejn
l-Italja, il-Ġermanja, Spanja, Franza u l-Iżvizzera. Il-persuni kollha li jidħlu f’Malta minn kwalunkwe pajjiż
tad-dinja jridu jagħmlu kwarantina mandatorja ta’ 14-il ġurnata, u huma soġġetti għal multa ta’ 3000 ewro
kull darba li jiksru din l-obbligazzjoni.

Kien hemm 10 każijiet oħra ta’ Covid-19 fl-aħħar sigħat, fosthom għall-ewwel darba żewġ anzjani ta’ iktar minn
70 sena li jinsabu f’kundizzjoni ta’ saħħa tajba. L-istess jgħodd għall-pazjenti kollha l-oħra. Il-każijiet il-ġodda
jinvolvu taħlita ta’ trażmissjonijiet tal-virus, b’numru minnhom ikunu persuni li siefru u laqqtu l-virus meta kienu
barra minn Malta. Hemm ukoll każijiet fejn il-pazjenti ħadu l-virus minn persuni li jgħixu ma’ individwi li siefru u
bdew ukoll każijiet ta’ trażmissjoni lokali. Mhu veru xejn li f’pajjiżna kien hemm xi mwiet kaġun tal-coronavirus.

KAŻIJIET ĠODDA

L-awtoritajiet tas-saħħa qed iħaddnu strateġija ta’ sampling wiesa’ kemm jista’ jkun biex issa qed isiru testijiet
anke fuq nies li ma sifrux. Aktar ma jsiru testijiet, aktar jikber iċ-ċans li taqbad nies infettati bil-virus u b’hekk
tonqos il-firxa tiegħu. S’issa saru kważi 1,800 swab test; 1,057 min-naħa ta’ saħħa pubblika u ’l fuq minn 740 test
f’Mater Dei. Il-qofol tal-prevenzjoni jibqa’ l-ħasil spiss tal-idejn; ma noħorġux ta’ xejn mid-dar; inżommu ’l bogħod
minn xulxin u li l-anzjani ma joħorġux mid-dar. Kulħadd għandu jagħti sehmu biex flimkien mal-miżuri li ttieħdu,
titrażżan il-firxa tal-Covid-19.

MIŻURI TA’ PREVENZJONI 

SPEZZJONIJIET GĦAL DAWK
FI KWARANTINA

Fl-aħħar 24 siegħa saru 363 spezzjoni f’Malta u 25 f’Għawdex. Għat-tieni jum wara l-ieħor ma nstabux
każi ta’ persuni li kisru l-kwarantina obbligatorja. L-ispezzjonijiet kienu bdew fit-13 ta’ Marzu. Id-deterrent
ta’ multa ta’ €3000 għal kull darba li wieħed jinqabad jikser il-kwarantina jidher li qed jaħdem. L-appell
jibqa’ biex kulħadd ikun responsbbli u jisma’ minn dak li l-awtoritajiet qed jitolbu minna.

L-ISKEJJEL JIBQGĦU MAGĦLUQA 

Se jiġi estiż il-perjodu tal-għeluq tal-iskejjel, childcare centres u l-istituzzjonijiet edukattivi kollha li kien
beda l-Ġimgħa 13 ta’ Marzu 2020 u kellu jdum sal-Ġimgħa 20 ta’ Marzu 2020. Il-Gvern issa qed jara
li din l-estensjoni tkun sad-data tat-tmiem tal-vaganzi skolastiċi tal-Għid, jiġifieri l-Ġimgħa 17 ta’ April
2020. Il-Gvern qed jirriżerva li, eqreb lejn id-data, isiru pronunzjamenti ulterjuri wara konsultazzjonijiet
mal-Awtoritajiet tas-Saħħa.



Il-professjonisti u l-ħaddiema fil-qasam tal-kura tas-saħħa u l-membri tal-korpi dixxiplinati qed jaħdmu
lejl u nhar, kuljum, biex jgħinu lil dawk fil-bżonn. Ningħaqdu flimkien biex nibagħtulhom messaġġ (bil-leħen
jew video) fuq WhatsApp 7907 5414 u nagħtuhom l-appoġġ u l-motivazzjoni. Dawn huma eroj.
Ngħidulhom aktar minn ‘grazzi’.

LILL-EROJ TAGĦNA - NGĦIDULHOM GRAZZI

Fis-Servizz Pubbliku beda eżerċizzju biex jissaħħaħ aktar ir-riżors uman fil-qasam tas-Saħħa. Fil-fatt
diversi dipartimenti qed jgħaddu impjegati li, jekk iridu, imorru jaħdmu fis-servizzi tas-saħħa. Fost l-aktar
meħtieġa hemm xufiera biex iwasslu mediċini lill-anzjani u jieħdu staff mediku minn post għal ieħor; skrivani
biex iwieġbu telefonati; staff amministrattiv u tal-ICT; farmaċisti u infermiera u allied health professionals li
ma jaħdmux mal-Ministeru għas-Saħħa. Fil-maġġoranza tal-każijiet dawn l-uffiċjali mhumiex se jkunu
f’kuntatt dirett mal-pazjenti. 

APPOĠĠ LIL DAWK
FIL-QASAM TAS-SAĦĦA

HELPLINES

25981000 – Għal dawk li għandhom domandi dwar is-settur edukattiv u l-impatt
tal-Coronavirus.

21692447– Għal lukandiera u turisti li għandhom domandi dwar il-miżuri mħabbra.

25903030 – Għall-anzjani mingħajr sapport li għandhom bżonn mediċini, ikliet lesti
jew prodotti tal-ikel (frott u ħaxix) 

25469111 – Għal dawk li jaħdmu fl-industrija tal-gaming.

21411 411 – Għall-persuni fi kwarantina mandatorja li għandhom bżonn provvista
ta’ ikel u mediċini.

2204 2200 – Għar-residenti Maltin li nqabdu f’wieħed mill-pajjiżi ta’ riskju
għoli u jridu jiġu lura Malta;

111 – Għall-persuni li jħossu sintomi tal-COVID-19 jew jixtieq iktar informazzjoni;

